
Annotatsiya: Ushbu maqolada davlat budjeti prognozini shakllantirishda yashil iqtisodiyot va gender tengligi 
ko‘rsatkichlarining ahamiyati tahlil qilingan. Budjetni prognozlash jarayonida ekologik va ijtimoiy omillarni hisobga 
olish zarurati asoslab berilgan hamda ularning fiskal barqarorlikni ta’minlashdagi o‘rni yoritilgan. Shuningdek, xalqaro 
tajriba asosida “yashil” va gender indikatorlarini budjet jarayoniga integratsiya qilish mexanizmlari ko‘rib chiqilib, ularni 
O‘zbekiston amaliyotida qo‘llash bo‘yicha taklif va tavsiyalar ishlab chiqilgan.

Kalit soʻzlar: davlat budjeti, inklyuzivlik, yashil iqtisodiyot, fiskal strategiya, budjet prognozi, budjet samaradorligi, ijtimoiy 
tenglik, barqaror rivojlanish maqsadlari.
Abstract: This article analyzes the importance of green economy and gender equality indicators in the formation of 
state budget forecasts. It substantiates the necessity of considering environmental and social factors in the budget 
planning process and highlights their role in ensuring fiscal sustainability. In addition, based on international experience, 
mechanisms for integrating “green” and gender indicators into the budget process are examined, and proposals and 
recommendations for their application in the practice of Uzbekistan are developed.

Key words: state budget, inclusiveness, green economy, fiscal strategy, budget forecasting, budget efficiency, social 
equality, sustainable development goals.
Аннотация: В данной статье анализируется значение показателей «зелёной» экономики и гендерного равенства 
при формировании прогнозов государственного бюджета. Обосновывается необходимость учёта экологических 
и социальных факторов в процессе бюджетного планирования, а также раскрывается их роль в обеспечении 
фискальной устойчивости. Кроме того, на основе международного опыта рассматриваются механизмы 
интеграции «зелёных» и гендерных индикаторов в бюджетный процесс, а также разрабатываются предложения и 
рекомендации по их применению в практике Узбекистана.

Ключевые слова: государственный бюджет, инклюзивность, «зелёная» экономика, фискальная стратегия, 
бюджетное прогнозирование, эффективность бюджета, социальное равенство, цели устойчивого развития.

K I R I S H
Zamonaviy iqtisodiy rivojlanish sharoitida davlat moliya tizimini samarali boshqarish hamda makroiqtisodiy 

barqarorlikni ta’minlash masalasi davlat siyosatining ustuvor yo‘nalishlaridan biri hisoblanadi. Ushbu jarayonda 
davlat budjeti nafaqat moliyaviy resurslarni shakllantirish va taqsimlashning asosiy instrumenti, balki iqtisodiy 
va ijtimoiy siyosatni amalga oshirishning muhim mexanizmi sifatida namoyon bo‘ladi. Shu sababli davlat 
budjetini samarali shakllantirish va uning barqarorligini ta’minlash masalasi iqtisodiy boshqaruv tizimida alohida 
ahamiyat kasb etadi. Mazkur jarayonni amalga oshirishda budjet prognozi parametrlari muhim omil hisoblanadi. 
Davlat budjeti prognozi — bu mamlakatning makroiqtisodiy rivojlanish ko‘rsatkichlari asosida kelgusi davr 
uchun davlat budjeti daromadlari, xarajatlari hamda budjet balansining kutilayotgan hajmini oldindan aniqlash 
va baholash jarayonidir [1]. Budjetni prognozlash tizimi davlatning moliyaviy resurslaridan oqilona foydalanish, 
budjet taqchilligini nazorat qilish, iqtisodiy o‘sishni rag‘batlantirish hamda ijtimoiy majburiyatlarni barqaror 
moliyalashtirish imkonini beradi.

So‘nggi yillarda jahon iqtisodiyotida barqaror rivojlanish tamoyillarining keng qo‘llanilishi esa davlat 
moliyasini boshqarish jarayoniga yangi yondashuvlarni joriy etishni taqozo etmoqda. Xususan, budjet siyosatini 

shakllantirish va prognozlash jarayonida ekologik barqarorlik hamda ijtimoiy inklyuzivlikni aks ettiruvchi 
ko‘rsatkichlardan foydalanish tobora dolzarb ahamiyat kasb etmoqda.

Shu nuqtai nazardan, O‘zbekiston moliyaviy siyosatida yangi yondashuv sifatida “yashil” va gender 
indikatorlarini davlat budjeti prognozi jarayoniga integratsiya qilish mexanizmi joriy etildi. O‘zbekiston 
Respublikasi Iqtisodiyot va moliya vazirligining 2026-yil 30-yanvardagi 326-sonli “O‘zbekiston Respublikasi 
davlat budjetini tuzish va ijro etish qoidalariga qo‘shimcha va o‘zgartirishlar kiritish to‘g‘risida”gi buyrug‘iga 
muvofiq, har yili kelgusi moliya yili uchun budjet prognozi hamda undan keyingi ikki yilga mo‘ljallangan budjet 
ko‘rsatkichlarini aniqlash maqsadida fiskal strategiya va Budjetnoma ishlab chiqiladi. Ushbu hujjatlarda “yashil” 
va genderga yo‘naltirilgan budjetlashtirish doirasida erishilgan natijalar, shuningdek, istiqboldagi islohotlar 
bo‘yicha tahliliy ma’lumotlarni kiritish talab etiladi [2].

“Yashil” va gender indikatorlari davlat budjeti prognozida nafaqat samaradorlikni, balki ekologik va ijtimoiy 
barqarorlikni ta’minlash vositasi sifatida dolzarb ahamiyat kasb etadi. “Yashil” ko‘rsatkichlar resurslardan 
oqilona foydalanish, energiya tejamkorligini oshirish va atrof-muhit xavfini kamaytirishga xizmat qilsa, gender 
indikatorlari moliyaviy resurslarning jamiyatdagi turli guruhlar, xususan, ayollar va erkaklar uchun adolatli 
taqsimlanishini kafolatlaydi. Shu bilan birga, ushbu yondashuv O‘zbekiston budjet siyosatini jahon barqaror 
rivojlanish standartlariga moslashtiradi va iqtisodiy hamda ijtimoiy inklyuzivlikni mustahkamlaydi.

M A V Z U G A  O I D  A D A B I Y O T L A R  S H A R H I
Xalqaro iqtisodiy hamkorlik va taraqqiyot tashkiloti hisobotlarida qayd etilishicha, yashil indikatorlarni 

budjetga tatbiq qilish jarayonida ularning qamrovi muhim metodologik masala hisoblanadi. Tashkilot tavsiyalariga 
ko‘ra, dastlab iqlim va ekologik maqsadlarga sezilarli ta’sir ko‘rsatadigan qishloq xo‘jaligi, transport, energetika, 
sanoat va atrof-muhit kabi ustuvor tarmoqlardagi budjet choralarini qamrab olish maqsadga muvofiqdir. 
Keyinchalik institutsional imkoniyatlar kengaygani sari barcha sektorlar va xarajat turlarini qamrab olish tavsiya 
etiladi.

Tashkilot hisobotida ta’kidlanishicha, amaliyotda ko‘plab mamlakatlar yashil indikatorlarni asosan ekologik 
jihatdan ijobiy ta’sirga ega xarajatlarga nisbatan qo‘llaydi, salbiy ta’sirga ega subsidiyalar yoki soliq imtiyozlari 
esa ko‘pincha tahlildan chetda qoladi. Biroq tadqiqotlar ayrim davlatlarda ekologik zararli choralar hajmi ijobiy 
choralar hajmidan yuqori bo‘lishi mumkinligini ko‘rsatadi. Jumladan, Finlandiya va Indoneziya tajribasi salbiy 
choralarni ham hisobga olish muhimligini tasdiqlaydi. Shu sababli ekspertlar yashil indikatorlarni budjetga tatbiq 
qilish jarayonini bosqichma-bosqich joriy etishni tavsiya etadilar [3].

Xalqaro valyuta jamg‘armasi ma’lumotlariga ko‘ra, gender indikatorlarini budjet prognozi tizimiga 
integratsiya qilish davlat moliyasini boshqarish jarayonining barcha bosqichlarida gender omillarini hisobga 
olishni talab qiladi. Bunda asosiy maqsad — budjet siyosati va fiskal qarorlar jinslar o‘rtasidagi tenglikka qanday 
ta’sir ko‘rsatishini aniqlash va resurslarni taqsimlash jarayonida ushbu omillarni tizimli ravishda inobatga olishdir. 
Shu nuqtai nazardan, gender indikatorlarini o‘rta muddatli budjet prognozlari va yillik budjetni rejalashtirish 
jarayoniga kiritish davlat xarajatlari va soliq siyosatining genderga ta’sirini baholash imkonini beradi.

Biroq XVJ tahlillari shuni ko‘rsatadiki, genderga yo‘naltirilgan budjet vositalarining davlat moliyasini 
boshqarish tizimiga integratsiyasi hatto rivojlangan davlatlarda ham to‘liq shakllanmagan. Xususan, G7 
mamlakatlarining hech birida genderga yo‘naltirilgan budjetlashtirish uchun alohida huquqiy asos yaratilmagan. 
Shunga qaramay, ayrim davlatlarda ushbu yondashuvning muayyan elementlari joriy etilgan. Masalan, rasmiy 
gender budjeti bayonotlari faqat Kanada, Fransiya va Yaponiyada e’lon qilinadi. Institutsional muvofiqlashtirish 
mexanizmlari ham barcha mamlakatlarda bir xil darajada rivojlanmagan [4].

T A D Q I Q O T  M E T O D O L O G I YA S I
Mazkur tadqiqotda davlat budjeti prognozini shakllantirish jarayonida “yashil” va gender indikatorlarining 

ahamiyatini o‘rganish uchun tizimli va qiyosiy tahlil usullaridan foydalanildi. Tadqiqot jarayonida xalqaro 
tashkilotlar hisobotlari, ilmiy adabiyotlar hamda me’yoriy-huquqiy hujjatlar asosida umumlashtirish va tahlil qilish 
ishlari olib borildi. Shuningdek, mavjud statistik ma’lumotlar tahlili orqali amaldagi tendensiyalar baholanib, 
ularning iqtisodiy va ijtimoiy ta’siri aniqlashtirildi. Olingan natijalar asosida ilmiy xulosalar shakllantirilib, amaliy 
taklif va tavsiyalar ishlab chiqildi.

T A H L I L  V A  N A T I J A L A R
Xalqaro Valyuta Jamg‘armasi fiskal siyosatni mamlakatda ekologik barqarorlikni ta’minlash va atrof-muhitni 

muhofaza qilishda muhim instrument sifatida baholaydi. Tadqiqotlar shuni ko‘rsatadiki, hukumat tomonidan 
qabul qilinadigan deyarli har qanday siyosiy yoki iqtisodiy qaror ekologik muhitga bevosita yoki bilvosita 
ta’sir ko‘rsatadi. Mazkur ta’sirlar ayrim hollarda sezilarli darajada bo‘lishi mumkin, shu sababli ularni budjetni 
shakllantirish va rejalashtirish jarayonida hisobga olish barqarorlikni ta’minlashda muhim ahamiyat kasb etadi.

Mamlakatning ekologik muhitini muhofaza qilish va uning ehtiyojlarini hisobga olgan holda shakllantirilgan 
budjet prognozi nafaqat tabiiy resurslardan oqilona foydalanish hamda ekologik barqarorlikni ta’minlashga 
xizmat qiladi, balki davlatning xalqaro miqyosda qabul qilgan majburiyatlarini samarali amalga oshirish uchun 
ham muhim moliyaviy asos yaratadi. Xususan, bu jarayon 2015-yilda qabul qilingan Parij bitimi hamda Barqaror 
rivojlanish maqsadlari doirasida belgilangan vazifalar va ko‘rsatkichlar ijrosi samaradorligini oshirishga xizmat 
qiladi.

Ekologik jihatdan sezgir budjet boshqaruvi alohida yoki mutlaqo yangi tizim yaratishni talab etmaydi. 
Aksincha, bu mavjud budjet boshqaruvi mexanizmlarini zamonaviy ekologik talablarga mos ravishda 
takomillashtirish va moslashtirishni anglatadi. Mazkur yondashuv doirasida XVJ yashil indikatorlarni budjet 
jarayoniga integratsiya qilish bo‘yicha 5 ta asosiy prinsipni ishlab chiqqan [5].

 

Yashil davlat moliyasi islohotlari uchun shart-sharoitlarning  
mavjudligi
•  Tizim samarali ishlash elementlari mavjud bo'lishi zarur.
• Kuchli siyosiy qo'llab-quvvatlash va xususiylik mavjudligi 

muhimdir.
• Jarayonlarning asosiy ishtirokchilarida muayyan darajada yashil 

soha bo'yicha malaka va tajriba shakllantirilgan bo'lishi lozim.

Iqtisodiyot va moliya vazirligini asosiy harakatlantiruvchi 
vosita bo‘lishi
• Iqtisodiyot va moliya vazirligi DMB jarayonlariga yashil amaliyotlarni 
joriy etish uchun zarur bilim va ko‘nikmalarga ega.
• Iqtisodiyot va moliya vazirligi DMB jarayonlarining samaradorligini 

kamaytirmasdan qaysi o‘zgarishlar amalga oshirilishi mumkinligini 
aniqlay oladi.

Yashil moliya islohotlarini mavjud dasturga integratsiyalanishi 
• Yashil islohotlarni ishlab chiqish va boshqarish mavjud davlat moliyasini 
boshqarishning umumiy dizayn va amalga oshirish jarayonidagi 
ko‘nikmalari bilan chambarchas bog‘liqdir.

Hukumat tomonidan  yashil davlat moliyasi islohotlarining mos 
ketma-ketligini belgilanishi
• Budjet siklining dastlabki bosqichlaridan boshlash mumkun.
• Yashil islohotlarni bir nechta vazirlik va idoralardan boshlab, cheklangan 
miqdordagi yangi amaliyotlarni joriy qilib boshlash kerak.

Kutilayotgan natijalar nazorati samarali bo'lishi uchun  
idoralararo kommunikatsiyani yo'lga qo'yilishi
• Dastlabki maslahat uchrashuvlari va seminarlar ichki va tashqi 
manfaatdor tomonlarni jalb qilish uchun foydali bo‘ladi.
• Islohot strategiyasini ishlab chiqishda parlament va fuqarolik jamiyati 
bilan maslahatlashish muhim ahamiyatga ega.

1-rasm. Yashil indikatorlarni budjet jarayoniga integratsiya qilish prinsiplari[5]

Xalqaro Valyuta Jamg‘armasining 2022-yilgi stress testi natijalariga ko‘ra, agar muvofiqlashtirilgan iqtisodiy 
siyosat amalga oshirilmasa, iqlim o‘zgarishi jahon YIMini 1,8 trillion AQSH dollariga qisqartirishi mumkinligi 
aniqlangan [6]. Shu bois, ekologik xatarlarning oldini olishga qaratilgan samarali siyosatni shakllantirish va izchil 
amalga oshirish nafaqat atrof-muhitni muhofaza qilish nuqtai nazaridan, balki iqtisodiy barqarorlikni ta’minlash 
va uzoq muddatli rivojlanishni qo‘llab-quvvatlash jihatidan ham alohida dolzarblik kasb etadi.

Iqlim o‘zgarishi bilan bog‘liq xatarlarni asosan ikki guruhga — moddiy xatarlar va o‘tish davri xatarlariga 
ajratish mumkin. Agar iqtisodiy qarorlar qabul qilish jarayonida iqlim o‘zgarishi omili inobatga olinmasa, bu 
jiddiy salbiy oqibatlarga olib keluvchi xatarlarga sabab bo‘ladi va ular moddiy xatarlar sifatida namoyon bo‘ladi. 
Xususan, suv toshqinlari, qurg‘oqchilik, o‘rmon yong‘inlari hamda bo‘ronlar kabi ekstremal ob-havo hodisalari, 
shuningdek, dengiz sathining ko‘tarilishi va yog‘ingarchilik rejimining o‘zgarishi kabi uzoq muddatli iqlim 
o‘zgarishlari ta’minot zanjirlariga zarar yetkazadi. Natijada, bu jarayonlar iqtisodiy va ijtimoiy sohalar faoliyatiga 
salbiy ta’sir ko‘rsatadi.

Ushbu xatarlar ta’sirini kamaytirish va ularning salbiy oqibatlarini yumshatish maqsadida moliyaviy qarorlar 
qabul qilish jarayonini “yashil” tamoyillar asosida takomillashtirish muhim ahamiyat kasb etadi. Xususan, davlat 
moliyasini boshqarishda yashil fiskal siyosat instrumentlarini joriy etish va samarali qo‘llash orqali ekologik 
barqarorlikni ta’minlash mumkin. Yashil fiskal siyosat yashil iqtisodiyotga o‘tish jarayonida budjet xarajatlari va 
soliq mexanizmlaridan foydalanishni ifodalaydi.

Iqlim bilan bog‘liq yondashuvda budjet-soliq siyosatining soliq qismi doirasida uglerod solig‘i, yashil 
subsidiyalar hamda transfertlarni joriy etish nazarda tutiladi, budjet qismi doirasida esa daromadlarning muayyan 
qismini iqlim o‘zgarishini yumshatish va unga moslashish tadbirlariga yo‘naltirish ko‘zda tutiladi. Uglerod solig‘i 
yoqilg‘idan foydalanishni kamaytirishda qo‘llaniladigan eng samarali yashil fiskal vositalardan biri sifatida e’tirof 
etiladi [7].

Bu soliq turli yoqilg‘i yetkazib beruvchilardan undirilishi mumkin. Ular, o‘z navbatida, ushbu soliqni ishlab 
chiqaradigan mahsulot va xizmatlarining narxiga o‘tkazadilar. Bu esa ishlab chiqaruvchilar va iste’molchilarni 
qayta tiklanadigan energiya manbalariga o‘tishga rag‘batlantiradi.

Yashil subsidiyalar davlat tomonidan qayta tiklanadigan energiya manbalaridan foydalanish va ekologik 
toza amaliyotlarni rag‘batlantirish uchun taqdim etiladigan moliyaviy imtiyozlardir. Ularni qo‘llashdan asosiy 
maqsad toza energiya manbalaridan foydalanish xarajatlarini kamaytirish orqali elektr energiyasi bozorida 
ularning raqobatbardoshligini oshirishdir.

Biroq iqlim o‘zgarishini yumshatish uchun uglerod solig‘i yashil subsidiyalardan ko‘ra samaraliroq 
hisoblanadi. Chunki yashil subsidiyalar toza energiya manbalaridan foydalanishni ko‘paytirgani bilan yoqilg‘idan 
foydalanishni kamaytirmasligi mumkin. Bundan tashqari, yashil fiskal siyosat doirasida iqlim o‘zgarishini 
yumshatish va unga moslashish uchun davlat budjeti xarajatlarining ma’lum qismi yo‘naltiriladi.

Iqlim o‘zgarishini yumshatishga yo‘naltirilgan xarajatlar, avvalo, issiqxona gazlari emissiyasini kamaytirish 
yoki cheklashni maqsad qiladi. Bunday chora-tadbirlarga qayta tiklanadigan energiya manbalariga o‘tish, 
energiya samaradorligini oshirish, shuningdek, o‘rmonlar va muhim ekotizimlarni muhofaza qilish hamda tiklash 
ishlari kiradi.

Iqlim o‘zgarishiga moslashishga qaratilgan xarajatlar esa ijtimoiy va tabiiy tizimlarning iqlim o‘zgarishi 
natijasida yuzaga keladigan salbiy ta’sirlarga nisbatan zaifligini kamaytirishga yo‘naltiriladi. Moslashuv 
choralarining katta qismi mahalliy darajada amalga oshiriladi. Ular qatoriga qurg‘oqchilikka chidamli ekin 
navlarini joriy etish, suv resurslarini tejash va samarali boshqarish, o‘rmon yong‘inlari xavfini pasaytirish, 
shuningdek, suv toshqinlari va issiqlik to‘lqinlari kabi ekstremal ob-havo hodisalariga qarshi himoya tizimlarini 
rivojlantirish kiradi.

Rivojlanayotgan mamlakatlar iqlim o‘zgarishining salbiy oqibatlariga nisbatan yuqori darajada ta’sirchan 
bo‘lganligi sababli, iqlim bilan bog‘liq xarajatlarning asosiy qismini moslashuv choralariga yo‘naltiradi. 
Xususan, O‘zbekistonda ham jami iqlim xarajatlarining qariyb 95 foizi iqlim o‘zgarishiga moslashish tadbirlariga 
yo‘naltirilayotgani kuzatiladi.

1-jadval.  O‘zbekistonda iqlim xarajatlari [8]
    2020-yil 2021-yil 2022-yil 

Iqlim o‘zgarishini yumshatish 

(mlrd. so‘m)

205,1 535,3 612,7

Iqlim o‘zgarishiga moslashish 14 264,8 150 966,3 25 414,8

Aralash ta’sir 409,0 308,3 274,8

Jami 14 878,9 16 809,8 26 302,4

 

Iqlim o‘zgarishini yumshatish

(foiz)

1,4 3,2 2,3

Iqlim o‘zgarishiga moslashish 95,9 95.0 96,6

Aralash ta’sir 2,7 1,8 1,0

O‘zbekiston iqtisodiy siyosatida so‘nggi yillarda modernizatsiya jarayonlari jadallashib, fiskal shaffoflikni 
oshirish hamda ijtimoiy yo‘naltirilgan dasturlarni kengaytirishga alohida e’tibor qaratilmoqda. Biroq, shunga 
qaramasdan, davlat budjeti amaliyotida gender indikatorlaridan foydalanish hali to‘liq tizimli tus olmagan.

Xalqaro tadqiqotlar esa budjetni neytral deb baholash amalda uni gender jihatidan e’tiborsiz qoldirish 
bilan teng ekanligini ko‘rsatadi. Chunki budjet doirasida qabul qilinadigan har qanday qaror — soliqlar tizimi, 
subsidiya ajratish, ijtimoiy dasturlarni moliyalashtirish, shuningdek, ta’lim va sog‘liqni saqlashga yo‘naltirilgan 
xarajatlar — erkaklar va ayollarga turlicha ta’sir ko‘rsatadi. An’anaviy budjetlashtirish amaliyotida esa ushbu 
tafovutlar ko‘pincha hisobga olinmaydi.

Gender omillarini inobatga olmaydigan budjet siyosati jamiyatning mavjud iqtisodiy imkoniyatlaridan to‘liq 
foydalanishga to‘sqinlik qiladi. Xususan, ayollar iqtisodiy faolligi past darajada bo‘lgan mamlakatlarda bunday 
yondashuv gender nomutanosibliklarining yanada kuchayishiga olib kelishi mumkin. O‘zbekistonda amalga 
oshirilayotgan islohotlarga qaramay, mehnat bozori, ijtimoiy himoya tizimi hamda tadbirkorlikni rivojlantirish 
sohalarida gender tafovutlari hanuz sezilarli darajada saqlanib qolmoqda.

2017–2023-yillar oralig‘ida ayollar va erkaklar o‘rtasidagi ishsizlik darajasi dinamikasi tahlili shuni ko‘rsatadiki, 
iqtisodiy sharoitlarning murakkablashuvi fonida O‘zbekistonda ayollar ishsizlik darajasi erkaklarnikiga nisbatan 
izchil ravishda yuqori darajada saqlanib qolgan (2-jadval). Ayrim davrlarda ishsizlik ko‘rsatkichlarining keskin 
oshishi mehnat bozoridagi beqarorlik hamda umumiy iqtisodiy vaziyatning murakkablashuvi bilan bog‘liq 
bo‘lgan. So‘nggi bosqichda nisbatan barqarorlashuv kuzatilgan bo‘lsa-da, gender tafovuti hanuz mavjudligicha 
qolmoqda. Shu bilan birga, mamlakatda ayollar ishsizlik darajasining UMICS va jahon o‘rtacha ko‘rsatkichlaridan 
yuqoriroq bo‘lishi iqtisodiy o‘sish va bandlikni rag‘batlantirishga qaratilgan budjet choralarida gender jihatini 
yanada kengroq inobatga olish zarurligini ko‘rsatadi.

2-rasm. 2017-2023-yillarda ayollar va erkaklar o‘rtasidagi ishsizlik darajasi, foizda [9]

Bugungi kunda gender indikatorlarini budjet prognozi jarayoniga tatbiq qilish O‘zbekiston uchun nafaqat 
ijtimoiy, balki iqtisodiy zaruratga aylanib bormoqda. Jahon Banki va UN Women hisobotlariga ko‘ra, ayollar 
iqtisodiy faolligining oshirilishi mamlakat yalpi ichki mahsulotining sezilarli darajada, ya’ni 10–12 foizgacha 
o‘sishiga xizmat qilishi mumkin [10]. Shu nuqtai nazardan, aholining yarmiga yaqin qismini tashkil etuvchi 
ayollarning mehnat bozori va tadbirkorlik faoliyatida to‘liq ishtirok etmasligi mavjud iqtisodiy resurslardan 
samarali foydalanish imkoniyatlarini cheklaydi. Ushbu nomutanosibliklarni kamaytirishning eng samarali yo‘li 
gender indikatorlarini budjet jarayoniga integratsiya qilishdir. Chunki an’anaviy makrofiskal tahlil yashirin 
bandlik zaxiralarini, xususan, ayollar mehnat resurslaridan to‘liq foydalanilmayotganini aks ettirmaydi. Gender 
indikatorlari esa aynan shu “foydalanilmayotgan iqtisodiy salohiyat”ni aniqlab, budjet resurslarini yuqori 
multiplikativ samaraga ega yo‘nalishlarga yo‘naltirish imkonini beradi.

X U L O S A  V A  T A K L I F L A R
Tadqiqot natijalari davlat budjeti prognozini shakllantirishda an’anaviy makroiqtisodiy yondashuvni 

kengaytirish zarurligini ko‘rsatadi. Amaldagi tizimda fiskal ko‘rsatkichlar asosan iqtisodiy parametrlar asosida 
baholanadi, bu esa resurslardan foydalanish samaradorligini to‘liq aks ettirmaydi. Shu munosabat bilan budjetni 

prognozlash jarayonida har bir fiskal chorani uch komponent asosida — iqtisodiy natija, ekologik ta’sir va 
gender ta’siri bo‘yicha baholovchi integratsiyalashgan mexanizmni joriy etish taklif etiladi. Mazkur yondashuv 
budjet qarorlarini ko‘p o‘lchovli baholash imkonini beradi va resurslarni yuqori qaytuvga ega yo‘nalishlarga 
yo‘naltirishni ta’minlaydi.

Bundan tashqari, budjet tizimida ekologik jihatdan salbiy ta’sirga ega bo‘lgan yashirin subsidiyalar va 
soliq imtiyozlarini aniqlash hamda ularni alohida fiskal toifa sifatida kiritish zarur. Bu amaliyot fiskal risklarni 
kamaytirish va resurslarni qayta taqsimlash samaradorligini oshiradi. Budjet prognozining barqarorligini 
ta’minlash maqsadida iqlim xatarlari asosida stress-test mexanizmini joriy etish maqsadga muvofiq. Ushbu 
yondashuv turli sharoitlarda davlat moliyasining barqarorligini baholash imkonini beradi.

Shuningdek, ayollar bandligini oshirishga yo‘naltirilgan xarajatlarni ijtimoiy xarajat sifatida emas, balki 
iqtisodiy o‘sishni rag‘batlantiruvchi investitsiya sifatida budjet prognoziga kiritish zarur. Bu orqali mehnat 
resurslaridan foydalanish darajasi oshadi va soliq bazasi kengayadi. Bundan tashqari, budjet mablag‘larini 
taqsimlashni ekologik va gender natijalar bilan bog‘lash, ya’ni natijaga asoslangan moliyalashtirish mexanizmini 
joriy etish davlat xarajatlari samaradorligini oshirishga xizmat qiladi. Umuman olganda, taklif etilayotgan 
yondashuv davlat budjeti prognozini an’anaviy hisob-kitoblar doirasidan chiqarib, uni ko‘p o‘lchovli fiskal 
boshqaruv instrumentiga aylantirishga xizmat qiladi.

